
 

  

 

 

 

 

Jahon Banki va Rogʻun GES 

 
 

Tojikiston, Yevropa va Markaziy Osiyo mintaqasidagi eng kambagʻal mamlakatlardan biri 
sifatida, mamlakatning Vaxsh daryosida qurilayotgan yangi yirik toza elektr energiyasi manbasi 
hisoblanmish Rogʻun gidroelektrostansiyasi (GES) loyihasi orqali energiya xavfsizligiga erishish, 
iqtisodiy oʻsishni jadallashtirish va aholi turmush darajasini yaxshilash uchun noyob imkoniyatga 
ega. Biroq loyihaning koʻlami Tojikiston oʻz moliyaviy resurslari hisobiga uddalay olishi mumkin 
boʻlganidan koʻra katta. Jahon banki va rivojlanish boʻyicha boshqa hamkorlar Markaziy 
Osiyodagi qoʻshni davlatlarga ham foyda keltirish  asnosida Tojikiston iqtisodiyotini oʻzgartirish 
salohiyatiga ega boʻlgan ushbu loyihani yakunlashda mamlakatni qoʻllab-quvvatlab kelmoqda. 

Rogʻun GESi 10 million aholining arzon, ishonchli va barqaror elektr energiyasidan foydalanish 
imkoniyatini oshirib, Tojikiston elektr energetika tizimining tayanch manbasiga aylanadi. Ishlab 
chiqariladigan energiyaning taxminan 70 foizi Qozogʻiston va Oʻzbekistonga eksportga 
yoʻnaltirilishi natijasida u Markaziy Osiyo mintaqaviy elektr energiyasi bozorida yirik hajmda 
taklif yaratadi. Shu orqali mintaqada elektr energiyasiga boʻlgan talabning oʻsishi fonida yuzaga 
keladigan energiya tanqisligini kamaytiradi va qayta tiklanadigan energiyaga oʻtishni qoʻllab-
quvvatlaydi. Shuningdek, loyihaning yirik suv ombori mintaqaviy suv taqsimoti boʻyicha 
kelishuvlariga muvofiq qurilmoqda: u qoʻshni davlatlarga suv toshqini xavfini kamaytirish hamda 
sugʻorish va maishiy foydalanish uchun yanada ishonchliroq suv taʻminotiga ega boʻlishga 
yordam beradi. 

Biroq Tojikiston Rogʻun GESining iqtisodiy jihatdan samarali boʻlishi, ekologik va ijtimoiy 
masalalarni hal etishi va shaffof faoliyat yuritishi uchun Jahon banki va boshqa xalqaro 
hamkorlarning koʻmagiga muhtoj. Loyihani moliyalashtirishda hamkorlarning koʻmagi davlat 
byudjetining haddan tashqari katta qismini loyihaga yoʻnaltirish, iqtisodiy rivojlanish hamda 
sogʻliqni saqlash va taʻlim singari ustuvor sohalarga ajratiladigan resurslarni qisqartirish 
zaruratining oldini olishi mumkin.  Bunday qoʻllab-quvvatlash, shuningdek, mamlakatning oʻsish 
salohiyatiga tahdid solishi mumkin boʻlgan qarz inqirozi xavfini ham kamaytiradi. 

Dastlabki qadam sifatida Jahon banki va Osiyo infratuzilmaviy investitsiyalar banki loyihani 
moliyalashtirish tizimini shakllantirish, loyihani boshqarish uchun hukumat salohiyatini oshirish, 
toʻgʻon xavfsizligi va qurilishning boshqa texnik jihatlarini kuchaytirish, ekologik va ijtimoiy 
risklarni rejalashtirish, shuningdek, loyiha daromadlari Tojikiston xalqiga qanday foyda keltirishi 
mumkinligini aniqlash boʻyicha texnik yordam koʻrsatishni moliyalashtirdi. 

Jahon bankining loyiha hujjatlari toʻliq roʻyxati bilan tanishish uchun Jahon banki loyiha 
sahifasiga tashrif buyuring. 

https://www.worldbank.org/en/news/press-release/2023/01/12/tajikistan-to-improve-the-rogun-hydropower-project-implementation-with-world-bank-technical-assistance
https://projects.worldbank.org/en/projects-operations/project-detail/P181029
https://projects.worldbank.org/en/projects-operations/project-detail/P181029

Asosiy hujjatlar 

Loyihani baholash hujjati (2024-yil 19-noyabr) 

Loyiha boʻyicha axborotnoma (2024-yil 1-oktyabr) 

Ekologik va ijtimoiy majburiyatlar boʻyicha reja (2024-yil 1-oktyabr) 

Ekologik va ijtimoiy jihatlarni koʻrib chiqish boʻyicha xulosa (2024-yil 1-oktyabr) 

Manfaatdor tomonlarni jalb qilish rejasi (2024-yil 1-oktyabr) 

Aholini koʻchirish rejasi (2024-yil 23-iyun) 
  

https://documents.worldbank.org/en/publication/documents-reports/documentdetail/099112024121021960/bosib1401c31c20291881c1d65e28bfc04d
https://documents.worldbank.org/en/publication/documents-reports/documentdetail/099100124103026219/p1810291173b01081a55e1e86ad3f50579
https://documents.worldbank.org/en/publication/documents-reports/documentdetail/099100124115019716/p1810291dd256a0b1818718dec49f2d409
http://documents.worldbank.org/curated/en/099100124115089862/P181029154de890f61ab991011588f0df43
https://documents.worldbank.org/en/publication/documents-reports/documentdetail/099100124115036238/p18102912c62b7051895518b4ac779fd55
https://documents.worldbank.org/en/publication/documents-reports/documentdetail/099062324121075735/p1810291d7353a0271a8ba10ca8cd4ee1bf

1. Rogʻun gidroelektr stansiyasi (GES) loyihasi qanday loyiha? 

Rogʻun gidroelektr stansiyasi (GES) loyihasi Tojikistondagi eksportga yoʻnaltirilgan yashil 
energiya loyihasidir. 2033-yilga kelib loyiha yakunida 3780 megavatt quvvatga ega boʻlishi 
kutilayotgan bu stansiya Tojikiston uchun asosiy energiya manbaiga aylanibgina qolmay, ishlab 
chiqariladigan energiyaning taxminan 70 foizi eksportga yoʻnaltirilishi natijasida Qozogʻiston va 
Oʻzbekistonda qazilma yoqilgʻi asosidagi energiya ishlab chiqarishni barqaror energiya bilan 
almashtirish imkonini beradi. 

Natijada Rogʻun GES Markaziy Osiyodagi energiya tanqisligini kamaytiradi va mintaqa elektr 
tarmoqlarini karbonsizlantirishga hissa qoʻshadi. Bundan tashqari, loyiha milliy va mintaqaviy 
miqyosda sezilarli ijtimoiy-iqtisodiy foyda keltiradi, jumladan, Tojikistondagi 10 million 
aholining arzon, ishonchli va barqaror elektr energiyasidan foydalanish imkoniyatini oshiradi. 

2. Loyihaning dastlabki bosqichlaridan boshlab Jahon bankining undagi ishtiroki 

qanday kechgan va nima uchun loyihani moliyalashtirish masalasini hozir 

koʻrib chiqmoqda? 

Rogʻun GES loyihasi Vaxsh daryosida toʻgʻon va suv ombori qurishni oʻz ichiga oladi. Qurilish 
ishlari 2017-yildan beri davom etmoqda va 2033-yilga kelib toʻliq ishga tushirilishi 
rejalashtirilgan. 

2011-2014-yillarda Jahon banki Tojikiston hukumatining iltimosiga binoan, taklif etilayotgan 
Rogʻun GESi loyihasining xalqaro standartlarga muvofiqligini baholash maqsadida Texnik-
iqtisodiy baholash boʻyicha batafsil tadqiqot (TEAS) hamda Atrof-muhit va ijtimoiy taʻsirni 
baholash (ESIA) ishlarini moliyalashtirdi. Har ikkala baholash ham xalqaro tekshiruv uchun ochiq 
boʻlib, qoʻshni davlatlar bilan muloqotga asoslangan. 

Bundan tashqari, Jahon banki ikkita mustaqil ekspertlar kengashini moliyalashtirdi: Toʻgʻon 
xavfsizligi boʻyicha ekspertlar kengashi (DSPOE) va Ekologik va ijtimoiy masalalar boʻyicha 
ekspertlar kengashi (ESPOE). Ushbu kengashlarning vazifasi tegishli tekshiruv va xalqaro sifat 
standartlarini taʻminlash, shuningdek, mustaqil maslahat va koʻrsatmalar orqali xolislik va 
ishonchlilikni kafolatlashdan iborat edi. Kengashlar tan olingan mutaxassislardan tashkil topgan 
boʻlib, ular loyiha ustida ishlayotgan maslahatchilarning farazlarini oʻrganib chiqdi hamda 
loyihaning qatʻiy texnik, iqtisodiy va ijtimoiy standartlarga javob berishini taʻminlash maqsadida 
zarur hollarda qoʻshimcha maʻlumotlar yoki tadqiqotlar oʻtkazilishini talab qildi. 

Rogʻun GES qurilishi 2017-yilda bosh toʻgʻonni qurish uchun pudratchini tanlash bilan rasman 
boshlandi. Jahon banki va boshqa xalqaro moliya institutlari oʻsha paytda qoʻshni davlatlar 
tomonidan bildirilgan xavotirlar tufayli loyihada ishtirok etmaslikka qaror qilgan edi. Keyinchalik 
bu muammolar hal etildi. Shunga qaramay, Tojikiston hukumati TEAS va ekspertlar 
kengashlarining tavsiyalariga amal qilishga intildi. 

Loyihani davlat mablagʻlari hisobidan moliyalashtirishda qiyinchiliklarga duch kelgan hukumat 
2021-yilda Jahon bankidan loyihani qanday qilib barqaror fiskal mexanizmlar asosida 
moliyalashtirish mumkinligini baholashni soʻradi. Bunga javoban Jahon banki 
moliyalashtirishning maqbul variantlarini tahlil qildi. Tahlillar natijasida loyiha koʻlamining 
Tojikiston iqtisodiyoti uchun nisbatan katta ekanligini hisobga olgan holda moliyaviy 
barqarorligini taʻminlash maqsadida uni eksportga yoʻnaltirilgan korxonaga aylantirish tavsiya 
etildi. 

TEAS doirasida Rogʻun GESning muqobillari, jumladan, toʻgʻonning turli balandliklari va boshqa 
qayta tiklanadigan texnologiyalar batafsil baholandi va moliyalashtirish variantlarini oʻrganish 
jarayonida natijalar yangilab borildi. Toʻgʻon uchun uch xil balandlik baholandi hamda hukumat 
yuqori iqtisodiy va ekologik koʻrsatkichlariga asoslanib eng yuqori toʻgʻon variantini eng maqbuli 
deb topdi. 2024-yilda oʻtkazilgan yangilangan tahlil Rogʻun GES mintaqaning kam uglerodli 
kelajakka oʻtishini qoʻllab-quvvatlovchi toza va arzon birlamchi elektr energiyasi bilan 
taʻminlashning eng samarali yechimi boʻlib qolayotganligini tasdiqladi. Loyiha Tojikiston, 
ayniqsa, Qozogʻiston va Oʻzbekistonni shamol va quyosh kabi uzluksiz qayta tiklanadigan 
energiyaning kattaroq miqdorini oʻzlashtirishga imkon beradigan keng koʻlamli arzon birlamchi 
energiya bilan taʻminlaydi. 

Ushbu baholashlarga asoslanib, shu bilan birga, qoʻshni davlatlar tomonidan qoʻllab-
quvvatlangandan soʻng, 2023-yilda Jahon banki Tojikiston hukumatining loyihaga texnik yordam 
koʻrsatish toʻgʻrisidagi soʻroviga 15 million dollarlik grantni maʻqullash bilan ijobiy javob berdi 
(Rogʻun gidroenergetika loyihasini moliyalashtirish tizimi uchun texnik yordam, P178819). Osiyo 
infratuzilmaviy investitsiyalar bankining 5 million dollarlik granti bilan toʻldirilgan bu grant 
loyihaning eng ilgʻor texnik yechimlar va nou-xaulardan foydalanishini, kuchli tijoriy tizim 
doirasida tashkil etilishini hamda makrofiskal, ekologik va ijtimoiy jihatdan barqaror boʻlishini 
taʻminlaydi. Rogʻun TA loyihasi orqali moliyalashtiriladigan asosiy tadbirlar quyidagilarni oʻz 

https://www.worldbank.org/en/country/tajikistan/brief/final-reports-related-to-the-proposed-rogun-hpp
https://www.worldbank.org/en/country/tajikistan/brief/final-reports-related-to-the-proposed-rogun-hpp

ichiga oladi: (i) loyiha uchun moliyalashtirish paketini tayyorlash, bunda birgalikda 
moliyalashtirish imkoniyatini oʻrganish maqsadida rivojlanish boʻyicha hamkorlar bilan 
muzokaralar boshlandi (batafsil maʻlumot quyida keltirilgan); (ii) DSPOE va ESPOEni tashkil 
etish (2022-yildan buyon faoliyat yuritmoqda); (iii) imtiyozlarni taqsimlash dasturini ishlab 
chiqish; hamda (iv) ekologik va ijtimoiy vositalarni yangilash. 

2023-yilning iyunida Jahon banki Rogʻun GES loyihasini qoʻllab-quvvatlash maqsadida Koʻp 
bosqichli dasturiy yondashuvni (MPA) ishlab chiqishni rasman boshladi. MPA 2025-2035-yillar 
davomida loyiha uchun 650 million dollar miqdorida IDA mablagʻlarini ajratadi, birinchi 
bosqichda 350 million dollar miqdorida mablagʻ yoʻnaltirish koʻzda tutilgan. 2024-yilning 
oktabrida loyihaning texnik ekspertizasi va muzokaralari muvaffaqiyatli yakunlandi. Shundan 
soʻng, 2024-yil 17-dekabrda MPAʻning birinchi bosqichi Jahon banki kengashi tomonidan 
tasdiqlandi. 

 

3. Loyihani kimlar moliyalashtirmoqda? Ularning faoliyati qanday 

muvofiqlashtiriladi? 

Tojikiston hukumatining iltimosiga binoan, Jahon banki Rogʻun muvofiqlashtirish guruhiga 
(RCG) rahbarlik qilib kelmoqda. Rivojlanish boʻyicha bir qator hamkorlar, jumladan, Osiyo 
taraqqiyot banki (OTB), Osiyo infratuzilmaviy investitsiyalar banki (OIIB), Yevropa investitsiya 
banki (YIB), Yevropa Ittifoqi (YI), Islom taraqqiyot banki (ITB) va Arab jamgʻarmalari (OPEK 
Xalqaro taraqqiyot jamgʻarmasi, Saudiya Arabistoni jamgʻarmasi, Abu-Dabi jamgʻarmasi, 
Quvayt jamgʻarmasi) va boshqalar Rogʻun GES loyihasiga qiziqish bildirib, uni 
moliyalashtirishga tayyorligini maʻlum qilgan. Ushbu tashkilotlar Jahon banki bilan hamkorlikda 
loyihani xalqaro standartlarga muvofiq tayyorlash va amalga oshirish sharti bilan uni imtiyozli 
qoʻllab-quvvatlash uchun 3 milliard AQSH dollarigacha mablagʻ ajratishi mumkin. RCG 
platformasi loyihani tayyorlash va keyinchalik amalga oshirish ustidan birgalikda nazoratni 
taʻminlash uchun muvofiqlashtirish mexanizmi vazifasini bajaradi. Qolaversa, u loyiha bilan 
bogʻliq asosiy masalalar, shu bilan birga, energetika sohasidagi keng qamrovli islohotlar va 
moliyaviy barqarorlik boʻyicha hukumatga beriladigan strategik maslahatlarning umumiy 
izchilligi va muvofiqligini taʻminlaydi. 

 

4. Loyiha Tojikiston va Markaziy Osiyo aholisiga qanday foyda keltiradi? 

Rogʻun GESi Tojikiston va butun Markaziy Osiyo aholisi hayot sifatini yaxshilash salohiyatiga 
ega. U toʻliq ishga tushgach, 10 million aholining arzon, ishonchli va barqaror elektr 
energiyasidan foydalanish imkoniyatini oshirishi kutilmoqda. Loyiha, shuningdek, Tojikiston 
aholisining kam taʻminlangan va zaif qatlamlariga milliy manfaatlarni taqsimlash dasturi orqali 
yoʻnaltiriladigan ijtimoiy xarajatlarni oshirish imkoniyatini yaratadi hamda XVJ Siyosatni 
muvofiqlashtirish vositasiga mos ravishda makroiqtisodiy va moliyaviy barqarorlikni 
mustahkamlashga hissa qoʻshadi. 

Markaziy Osiyo qazib olinadigan yoqilgʻiga qaram mintaqa hisoblanib, hozirda elektr energiyasi 
manbalarining 80 foizi qazib olinadigan yoqilgʻi hisobiga ishlaydi. Rogʻun GESi ishlab 
chiqaradigan energiyaning 70 foizi Qozogʻiston va Oʻzbekistonga eksport qilinishi natijasida 
loyiha karbonat angidrid chiqindilarini kamaytiradi va butun mintaqada energiya tanqisligini 
bartaraf etadi. Shuningdek, u energiyaga boʻlgan oʻsib borayotgan talabni qondirish uchun quyosh 
va shamol kabi uzluksiz energiya manbalari uchun zarur energetika xizmatlarini 
muvozanatlashtirishga, qayta tiklanadigan energiyaga oʻtishni qoʻllab-quvvatlashga va 
mintaqaning sof nol chiqindi maqsadlarini ilgari surishga yordam beradi. Keng koʻlamda, loyiha 
mintaqaviy elektr energiyasi bozorining rivojlanishi va energetika sohasidagi mintaqaviy 

hamkorlikning yanada mustahkamlanishiga turtki berishi kutilmoqda. Bu oʻzgarishlar xususiy 
sektor investitsiyalarini jalb qilishni ragʻbatlantirishi, iqtisodiy samaradorlikni oshirishi va 
ekologik toza energiya kelajagini qoʻllab-quvvatlashi koʻzda tutilgan. 

Qolaversa, Rogʻun GESi mintaqaviy darajada suv xavfsizligi va iqlim oʻzgarishlariga 
chidamlilikni kuchaytiradi. Rogʻunning quyi oqimi — “quyi oqim kaskadi” deb yuritiluvchi 
Nurek toʻgʻoni va boshqa gidroenergetika loyihalari — nazariy jihatdan oʻsha joyda boʻlishi 
mumkin boʻlgan eng kuchli toshqin — Ehtimoliy maksimal toshqinga bardosh berishga 
moʻljallanmagan. Shu nuqtai nazardan, Rogʻun suv omborida mavjud boʻlgan saqlash 
imkoniyatlaridan foydalangan holda, quyi oqimdagi loyihalarni, shu jumladan, Nurekni ekstremal 
suv toshqinlaridan himoya qilishda sezilarli qoʻshimcha foyda keltiradi. 

 

5. Jahon banki jamoatchilik bilan samarali maslahatlashuvlar va manfaatdor 

tomonlarni jalb qilish masalalari bilan qay tarzda shugʻullanadi? 

Rogʻun GES loyihasining turli jihatlari (xususan, Ekologik va ijtimoiy risklar va ESF hujjatlari, 
qirgʻoq boʻyi mamlakatlariga taʻsirlar, imtiyozlarni taqsimlash mexanizmlari) boʻyicha fuqarolik 
jamiyati tashkilotlari (FJT) bilan keng qamrovli maslahatlashuvlar 2008-yildan beri muntazam 
ravishda oʻtkazib kelinmoqda. Ushbu maslahatlashuvlarning davriyligi va koʻlami 2022-yildan 
boshlab, quyida tavsiflanganidek, kuchayib borgan. 

2023-yil dekabr oyida eng soʻnggi ESIA eʻlon qilinishi oldidan, loyihani amalga oshiruvchi asosiy 
tashkilot — Rogʻun loyihalarni boshqarish guruhi (PMG) 2022-2023-yillarda milliy va xalqaro 
FJTlari bilan bir qator maslahatlashuvlar oʻtkazdi. Ularda aholini koʻchirish, ularning turmush 
tarzini qayta tiklash, kumulyativ taʻsirlar va mehnat sharoitlari kabi masalalar muhokama qilindi. 
2024-yil yanvar oyida Dushanbe shahrida va loyiha taʻsiriga uchragan jamoalarda ESIA hamda 
Ekologik va ijtimoiy boshqaruv rejasi boʻyicha qoʻshimcha maslahatlashuvlar oʻtkazildi. 

2024-yil iyun oyida Dushanbe va aholini koʻchirish hududlarida Aholini koʻchirish va turmush 
tarzini qayta tiklash asoslarini (RLRF) muhokama qilish uchun uchta yirik maslahatlashuv 
oʻtkazildi. RLRFni yakunlashda ommaga eʻlon qilish oldidan bildirilgan fikr-mulohazalar 
inobatga olindi. 

Ushbu maslahatlashuvlar loyiha taʻsiriga uchragan odamlarning ehtiyojlarini tushunishda muhim 
ahamiyatga ega boʻldi. Bular turar-joy, inshootlar va yerlarni almashtirish, yordamchi ijtimoiy 
infratuzilmadan foydalanish imkoniyati va turmush tarzini qayta tiklash boʻyicha uzoq muddatli 
saʻy-harakatlarda ishtirok etishni oʻz ichiga oladi. Jahon banki ushbu masalalarni loyiha taʻsiriga 
uchragan guruhlar bilan hukumat ishtirokisiz muhokama qilish imkoniyatiga ega boʻldi.  
Muhokamalar aholini koʻchirish, kompensatsiya va turmush tarzini qayta tiklash borasidagi 
qiyinchiliklarni aniqlashda, ayniqsa, informativ va samarali boʻldi. Ushbu maslahatlashuvlar 
xalqaro maslahatchi yordamida Jahon bankining koʻrsatmalariga muvofiq oʻtkazildi va 2024-yil 
iyun oyida eʻlon qilingan Manfaatdor tomonlarni jalb qilish rejasida (SEP) umumlashtirildi. 

Rogʻun PMG, shuningdek, Qozogʻistonning Olmaota shahrida (2023-yil, noyabr) qoʻshni 
davlatlar va FJTlari bilan qirgʻoqboʻyi davlatlarini tashvishga solayotgan ekologik, ijtimoiy va 
texnik masalalar yuzasidan maslahatlashuvlar oʻtkazdi. Jahon banki Oʻzbekistonning Toshkent 
shahrida (2024-yil, oktabr) qirgʻoqboʻyi davlatlarning loyiha yuzasidan xavotirlari boʻyicha 
maslahatlashuvlarni tashkil etishga koʻmaklashdi. Boshqa qirgʻoqboʻyi davlatlarda ham 
maslahatlashuvlar oʻtkazish rejalashtirilmoqda. 

Umuman olganda, har bir ekologik va ijtimoiy hujjat maslahatlashuvlardan oldin ochiqlangan, 
muhokama qilingan, qayta koʻrib chiqilgan va shundan soʻng qayta eʻlon qilingan. PMG va 
Rogʻun GESning suv toshqini zonasi direksiyasi (DFZ) — aholini koʻchirish va turmush tarzini 
qayta tiklash bilan shugʻullanuvchi davlat tashkiloti — asosiy masalalar, xususan, toʻgʻonning 
ekologik va ijtimoiy taʻsirini muhokama qilish uchun loyiha taʻsiriga uchragan jamoalarda davriy 

https://drive.google.com/file/d/1BXE_a7c0P-pIqeP5dFqr5ZkIzHiJ-8jS/view

uchrashuvlar oʻtkazadi. Aholini koʻchirish ishlari va maslahatlashuvlari haqida batafsil 
maʻlumotni DFZ veb-saytidan olish mumkin: mmz.nbo-rogun.tj. 

Kelgusida SEP loyihani amalga oshirish davomida FJTlari va manfaatdor tomonlar bilan doimiy 
hamkorlik qilishning asoslarini belgilaydi. Ushbu maslahatlashuvlar muntazam uchrashuvlar, 
maʻlumot almashish va ochiq fikr-mulohaza kanallarini oʻz ichiga oladi. SEP — jalb qilish 
faoliyatini aks ettirish maqsadida muntazam ravishda yangilab turiladigan “tirik” hujjat 
hisoblanadi.1 

Shuningdek, Shikoyatlarni koʻrib chiqish va hal qilish mexanizmini yanada kuchaytirish, Aholini 
koʻchirish boʻyicha harakatlar rejasi va Turmush tarzini qayta tiklash rejasini nazorat qilish, 
gender masalalarini hal etish hamda imtiyozlarni taqsimlash dasturini ishlab chiqish va amalga 
oshirishda jamoatchilikni jalb qilish uchun resurslar ajratiladi. 

Nihoyat, yuqori ekologik va ijtimoiy risklarni, shuningdek, manfaatdor tomonlar tomonidan 
bildirilgan xavotirlarni eʻtiborga olgan holda, Jahon banki shaffoflikni taʻminlash va jamoalar 
hamda FJTlarining Rogʻun GESida ishtirok etish imkoniyatlarini kengaytirish boʻyicha 
qoʻshimcha choralar koʻrmoqda. Bu Jahon banki xodimlari va rahbariyatining har chorakda 
manfaatdor nodavlat notijorat tashkilotlari bilan uchrashuvlarini oʻz ichiga oladi. 

1Bankning Ekologik va ijtimoiy mexanizmlari haqida batafsil maʻlumot olish uchun quyidagi 
havolaga oʻting: https://www.worldbank.org/en/projects-operations/environmental-and-social-
framework  

 

6. Baholashlar va maslahatlashuvlar boʻyicha qoʻshimcha maʻlumotlarni 

qayerdan topish mumkin? 

Barcha tegishli hujjatlar va qaydnomalar loyihaning asosiy veb-sayti — Rogʻun loyihani 
boshqarish guruhi (Rogun PMG) tomonidan yuritiladigan www.energyprojects.tj saytida 
joylashtirilgan. DFZ veb-sayti: mmz.nbo-rogun.tj. 

Ekologik va ijtimoiy vositalar Jahon bankining qoʻshimcha veb-saytlarida mavjud: 

Rogʻun gidroenergetika loyihasini moliyalashtirish tizimi uchun texnik yordam 

Rogʻun gidroenergetika loyihasini barqaror moliyalashtirish 

 

7. Jahon banki E&S standartlariga muvofiqlikni qanday taʻminlaydi? 

Jahon banki mablagʻlari hisobidan moliyalashtiriladigan barcha loyihalar Jahon bankining 
Ekologik va ijtimoiy asoslariga (ESF) toʻliq mos kelishi shart. ESF Jahon banki koʻmagida amalga 
oshirilayotgan loyihalarda ekologik barqarorlik, ijtimoiy rivojlanish va inklyuzivlikni 
taʻminlashga qaratilgan. 

Jahon bankining ekologik va ijtimoiy masalalar boʻyicha mutaxassislari Rogʻun PMG va DFZʻga 
loyiha faoliyati va hujjatlari Jahon bankining ESFʻga toʻliq mos kelishini taʻminlashda 
kuchaytirilgan yordam koʻrsatmoqda. Bunga Atrof-muhit va ijtimoiy taʻsirni baholash (ESIA) / 
Atrof-muhit va ijtimoiy boshqaruv rejasi (ESMP), Aholini koʻchirish va turmush tarzini qayta 
tiklashni boshqarish mexanizmlari (RLRF) / Aholini koʻchirish boʻyicha harakatlar rejasi (RAP), 
Ishchi kuchini boshqarish rejasi (LMP), Manfaatdor tomonlarni jalb qilish rejasi (SEP) va loyiha 
doirasidagi boshqa E&S boshqaruv rejalari kiradi. 

Rogʻun GESning atrof-muhitga taʻsiri hukumat nomidan faoliyat olib boruvchi konsalting 
kompaniyasi tomonidan mustaqil ravishda baholandi, bu ESIA loyihasi va unga ilova qilingan 
Atrof-muhit va ijtimoiy boshqaruv rejasi (ESMP) uchun asos vazifasini oʻtaydi.  Ular 2023-yil 

https://www.worldbank.org/en/projects-operations/environmental-and-social-framework
https://www.worldbank.org/en/projects-operations/environmental-and-social-framework
http://www.energyprojects.tj/
http://mmz.nbo-rogun.tj/
https://projects.worldbank.org/en/projects-operations/project-detail/P178819
https://projects.worldbank.org/en/projects-operations/project-detail/P181029
https://www.worldbank.org/en/projects-operations/environmental-and-social-framework

dekabr oyida eʻlon qilinib, manfaatdor tomonlar bilan maslahatlashuvlar uchun asosiy yumshatish 
choralarini belgilab berdi. 

Yuridik jihatdan majburiy hujjat hisoblanib, Moliyalashtirish toʻgʻrisidagi bitimning bir qismini 
tashkil etuvchi Ekologik va ijtimoiy majburiyatlar rejasi (ESCP) loyiha “kuchga kirishi”dan oldin 
yoki mablagʻ olishidan avval hukumat amalga oshirishi lozim boʻlgan muhim chora-tadbirlar va 
harakatlarga havolalarni, shuningdek, amalga oshirish paytida bajarilishi kerak boʻlgan barcha 
talablar (masalan, xodimlar, hisobot va shaffoflik) toʻgʻrisidagi maʻlumotlarni oʻz ichiga oladi.  
Ushbu jarayon loyihaning butun hayotiy sikli davomida ESFʻga rioya qilinishini taʻminlaydi. 

Jahon banki ushbu vositalarni Ekologik va ijtimoiy siyosatning 51-bandiga muvofiq risklar va 
ularni yumshatish chora-tadbirlari boʻyicha rahbariyatni xabardor qilish uchun yetarli deb 
hisoblaydi: 

“51. Bank yuqori va jiddiy risk koʻrsatkichiga ega loyihalarning ekologik va ijtimoiy xavf-
xatarlari hamda taʻsirlariga oid hujjatlarni loyihani baholashdan oldin oshkor etadi. Ushbu 
hujjatlar loyihaning ekologik va ijtimoiy baholanishini aks ettiradi va qoralama yoxud yakuniy 
koʻrinishda (mavjud boʻlsa) taqdim etiladi. Hujjatlarda loyihaning asosiy risklari va taʻsirlarini 
tegishli tarzda yoritiladi hamda manfaatdor tomonlarni jalb etish va Bank qarorlarini qabul qilish 
uchun yetarli maʻlumotlarni oʻz ichiga oladi. Yakuniy yoki yangilangan hujjatlar tayyor boʻlgach 
oshkor qilinadi.” 

Bundan tashqari, hozirda bir nechta ekologik va ijtimoiy boshqaruv rejalari va mexanizmlari 
ishlab chiqilmoqda va boshqalari keyingi bir necha oy ichida mavjud boʻlgan soʻnggi 
maʻlumotlarni aks ettirish maqsadida yangilanadi. ESIA, ESMP, Kumulyativ taʻsirni baholash 
(CIA) va boshqa muhim hujjatlarning yakuniy versiyalarini yakunlash va oshkor qilish loyiha 
samaradorligining shartlari hisoblanadi. 

Shunga qaramay, koʻplab asosiy tadqiqotlar, jumladan, biologik xilma-xillik boʻyicha oʻtkazilgan 
tadqiqotlar yakunlangan va ularning natijalari Tojikiston hukumati tomonidan ishlab chiqilgan va 
Jahon banki tomonidan moliyalashtirilgan 2014-yilgi ESIA bilan mos keladi. Soʻnggi 
tadqiqotlarda bundan avval chiqarilgan xulosalarga taʻsir koʻrsatishi mumkin boʻlgan sezilarli 
oʻzgarishlar aniqlanmagan. 

8. ESIAʻning geografik koʻlami 
ESIAning dastlabki koʻlami Rogʻun va Nurekdagi quyi oqim toʻgʻoni oʻrtasidagi qismga 
qaratilgan boʻlib, Nurekdan tashqarida quyi oqim taʻsiri minimal boʻladi, degan farazga 
asoslangan edi. Yaqinda oʻtkazilgan maslahatlashuvlar davomida olingan fikr-mulohazalarga 
asoslanib, yangilangan ESIAʻning koʻlami (loyiha kuchga kirishidan oldin yakunlanishi lozim) 
kengaytirildi. Unga loyihaning taʻsir doirasidagi Vaxsh va Amudaryo daryolarining quyi oqimlari 
ham kiritildi. Bu oʻzgarish tugallanganlik nuqtayi nazaridan muhim boʻlsa-da, hozirga qadar 
aniqlangan natijalarni sezilarli darajada oʻzgartirishi kutilmayapti. 

Suv omborini toʻldirish paytida yuzaga kelishi mumkin boʻlgan taʻsirlarni minimallashtirish 
maqsadida yumshatish choralari ishlab chiqilgan. Jahon banki mustaqil uchinchi tomonlarning 
quyi oqimdagi foydalanuvchilarga sezilarli salbiy taʻsirlar, shu jumladan, faoliyatning dastlabki 
yillarida ham, kutilmayotgani nazarda tutilgan baholashlarini tasdiqlaydi. 

9. Muqobil variantlar tahlili 
Rogʻun GES muqobillari, jumladan, toʻgʻonning turli balandliklari va boshqa qayta tiklanadigan 
texnologiyalar 2011-2014-yillarda Jahon banki tomonidan moliyalashtirilgan Rogʻun 
gidroenergetika loyihasi (GES) boʻyicha texnik-iqtisodiy baholash tadqiqotlari (TEAS) va 2021-
yilda moliyalashtirish variantlarini oʻrganish jarayonida batafsil baholangan. Eng yuqori 
balandlikdagi toʻgʻon muqobili uning yuqori iqtisodiy va ekologik koʻrsatkichlariga asoslangan 
holda tanlangan. Loyihani baholash jarayonida oʻtkazilgan yangilangan tahlil Rogʻun GES toza 

va arzon elektr energiyasi bilan taʻminlashning eng kam xarajatli yechimi ekanligicha 
qolayotganini tasdiqladi, bu esa mintaqaning kam uglerodli kelajakka oʻtishini qoʻllab-
quvvatlaydi. 

1. Toʻgʻonning muqobil balandliklari 

TEAS tadqiqotlari doirasida loyiha uchun eng mos variantni aniqlash maqsadida toʻgʻon 
balandligining turli xil variantlari baholandi. Xususan, toʻgʻon balandligining uch xil toʻliq 
taʻminot darajasi (FSL) koʻrib chiqildi: 335 metr (dengiz sathidan 1290 metr balandlikdagi (1290 
masl) FSL), 300 metr (dengiz sathidan 1255 metr balandlikdagi FSL) va 265 metr (dengiz sathidan 
1220 metr balandlikdagi FSL). Har bir balandlik 3600 MVt dan 2000 MVt gacha boʻlgan turli xil 
ishlab chiqarish quvvatlari uchun tahlil qilindi, natijada jami toʻqqizta muqobil variant oʻrganildi. 

TEAS toʻgʻon balandligining har uchta muqobil variantini ham xalqaro xavfsizlik meʻyorlari 
doirasida qurish va ekspluatatsiya  qilish mumkin degan xulosaga keldi, bunda loyihaga 
belgilangan oʻzgarishlar kiritish va yumshatish choralarini amalga oshirish talab etiladi. Eng 
yuqori toʻgʻon muqobili (1290 masl) aksariyat iqtisodiy va ekologik koʻrsatkichlar boʻyicha eng 
katta foyda keltirishi aniqlandi. TEAS energiya ishlab chiqarish va umuman Tojikiston elektr 
energiyasi tizimiga ijobiy taʻsir koʻrsatishi nuqtai nazaridan yuqori koʻrsatkichlarga ega boʻlgani 
uchun eng yuqori variantni tavsiya qildi. Hukumat tomonidan toʻgʻon uchun eng yuqori balandlik 
tanlanishi koʻproq sonli aholini koʻchirishga olib kelishiga qaramay, bir nechta asosiy omillar 
tufayli oʻzini oqladi: 

Iqtisodiy foyda: Eng yuqori balandlikdagi toʻgʻon varianti (335 metr) eng katta tizim xarajatlarini 
tejashi va umumiy iqtisodiy foyda keltirishi aniqlandi. Iqtisodiy tahlil shuni koʻrsatdiki, ushbu 
variant Tojikiston elektr energetika tizimiga sezilarli ijobiy taʻsir koʻrsatadi, bu esa energiya ishlab 
chiqarish va xarajatlar samaradorligi nuqtai nazaridan eng foydali boʻladi. 

Texnik va toʻgʻon xavfsizligi masalalari: TEAS toʻgʻonning eng yuqori variantini xalqaro 
xavfsizlik meʻyorlari doirasida qurish va ekspluatatsiya  qilish mumkin degan xulosaga keldi, 
bunda loyihalashga belgilangan oʻzgarishlar kiritilishi va yumshatish choralari amalga oshirilishi 
shart. Ushbu variant toʻgʻonning uzoq muddatli xavfsizligi va ishlash samaradorligini hisobga 
olgan holda texnik jihatdan asoslangan. 

Ekologik va ijtimoiy taʻsirni yumshatish: Toʻgʻonning eng yuqori balandligi koʻproq sonli 
aholini koʻchirishni talab qilishiga qaramay, ESIA majburiy koʻchirish taʻsirini yumshatish 
choralarini belgiladi. Aholini koʻchirish rejalari zarar koʻrgan uy xoʻjaliklariga yangi joylarda oʻz 
hayotini qayta yoʻlga qoʻyishga yordam berish uchun yoʻqotilgan mulklarni qoplash, turar-joylar 
qurish va turmush tarzini tiklash choralarini oʻz ichiga olgan. 

Investitsiyaning barqarorligi: Eng yuqori toʻgʻon varianti, shuningdek, investitsiyalarning uzoq 
muddatli hayot sikli nuqtai nazaridan eng barqaror deb topilgan. Sedimentatsion tadqiqotda 
Rogʻun suv omborining xizmat muddati 115 yil atrofida boʻlishi, bu esa Nurek suv omborining 
choʻkindilar bilan toʻldirilish tezligini sezilarli darajada kamaytirishi va daryoning uzoq vaqt 
davomida tartibga solinishini taʻminlashi taxmin qilingan. 

Muqobillar va taʻsirlar: TEAS toʻgʻon balandligining turli variantlari oʻrtasidagi muqobillarni 
batafsil oʻrgandi. Bu jarayonda moliyaviy risklar, makroiqtisodiy oqibatlar, ijtimoiy va ekologik 
taʻsirlar, shuningdek, davlatlar oʻrtasidagi institutsional kelishuvlar va oʻzaro manfaatlar 
imkoniyatlari tahlil qilindi. Eng baland toʻgʻon varianti koʻplab koʻrsatkichlar boʻyicha eng 
foydali deb topildi. Shu sababli, aholi koʻchirilishiga koʻproq taʻsir koʻrsatishiga qaramay, bu 
variant eng maqbul tanlov sifatida belgilandi. 

Xulosa qilib aytganda, toʻgʻonning eng baland variantini tanlash toʻgʻrisidagi qaror iqtisodiy, 
texnik, ekologik va ijtimoiy omillarni har tomonlama baholashga asoslangan boʻlib, aholini 
koʻchirish bilan bogʻliq taʻsirni yumshatish chora-tadbirlarini amalga oshirish fonida umumiy 
foydani maksimal darajada oshirishga eʻtibor qaratilgan. 

Hukumat balandroq toʻgʻon variantini tanlash toʻgʻon va suv ombori atrofida koʻproq sonli 
jismoniy va iqtisodiy koʻchirishlarga olib kelishini tan oladi hamda loyiha taʻsiriga uchragan aholi 
bilan maslahatlashuvlarga asoslanib, xavfsizlik va qishloq xoʻjaligiga asoslangan hayot tarzini 
hisobga olgan holda, aholini koʻchirib oʻtkazish uchun munosib joylarini aniqlash va tanlash 
imkoniyatlarini taqdim etish majburiyatini oladi. Hukumat, ayniqsa, suv bosish zonasidan 
uzoqroq boʻlgan jamoalar orasida aholini koʻchirishga imkon qadar  yoʻl qoʻymaslikka harakat 
qiladi. 

Rogʻun loyihasini moliyalashtirish variantlariga bagʻishlangan, Jahon banki tomonidan 2021-
yilda yakunlangan tadqiqotda toʻgʻon balandligi variantlari qoʻshimcha baholandi va eng baland 
variantni tanlashning asosliligi tasdiqlandi. Tadqiqot shuni koʻrsatdiki, eng baland toʻgʻon varianti 
(335 metr) tizim xarajatlarining eng koʻp tejalishiga xizmat qiladi hamda energiya ishlab chiqarish 
va iqtisodiy taʻsir nuqtai nazaridan eng katta foyda keltiradi. Eng baland variant shuning uchun 
tanlandiki, u gidroenergetika salohiyatini maksimal darajada oshiradi, choʻkindilarning kamayishi 
natijasida suv omborining uzoq muddat xizmat qilishini taʻminlaydi (100 yildan ortiq) va quyi 
oqimda toshqinlardan himoyani kuchaytiradi (shu bilan Tojikiston va qirgʻoqboʻyi mamlakatlarini 
iqlim oʻzgarishi taʻsiri natijasida yuzaga keladigan toshqin xavfining oshishidan himoya qiladi). 
Bundan tashqari, toʻgʻonning eng baland varianti qoʻshni davlatlarga ortiqcha elektr energiyasini 
eksport qilish strategik maqsadiga erishishga yordam beradi hamda shu orqali mintaqaviy 
energiya xavfsizligi va hamkorligini kuchaytiradi. 

2. Loyihani tugatish masalasi 

Moliyalashtirish variantlarini oʻrganish natijalari shuni koʻrsatdiki, loyihaning uchdan bir 
qismidan koʻprogʻi allaqachon yakunlanganiga qaramay, loyihani ushbu bosqichda yakunlash va 
Vaxsh kaskadiga nisbatan risklarni yumshatish Rogʻun GES tomonidan ishlab chiqarilishi 
kutilayotgan energiyaning oʻrnini qoplash uchun zarur boʻlgan sezilarli qoʻshimcha xarajatlar va 
investitsiyalarni talab qiladi, natijada elektr energiyasi eksportidan sezilarli daromadlar 
yoʻqotiladi. Bu esa loyihani ushbu bosqichda tugatmaslikni yagona maqbul variantga aylantiradi. 

3. Muqobil texnologiyalar: quyosh va shamol energiyasi 

Loyihani baholash jarayonida Jahon banki tomonidan amalga oshirilgan keng koʻlamli mintaqaviy 
modellashtirish ishlari Rogʻun GESi Markaziy Osiyoni toza va arzon birlamchi elektr energiyasi 
bilan taʻminlashda eng kam xarajatli yechim ekanligini koʻrsatdi. Loyiha qayta tiklanadigan 
energiya taʻminotini sezilarli darajada oshirish, shu orqali qazib olinadigan yoqilgʻiga qaramlikni 
kamaytirish va mintaqaning kam uglerodli rivojlanish maqsadlarini qoʻllab-quvvatlashga 
moʻljallangan. Hududiy rejalashtirish tahliliga koʻra, Rogʻun GES boshqa yirik gidroenergetika 
loyihalari bilan bir qatorda gaz va koʻmirda ishlaydigan elektr stansiyalarini siqib chiqarishi 
hamda quyosh va shamol kabi oʻzgaruvchan qayta tiklanadigan energiya manbalarini 
rivojlantirishni yanada yaxshilash uchun barqarorlik xizmatlarini koʻrsatishi kutilmoqda. 

Rogʻun GES tomonidan ishlab chiqariladigan elektr energiyasining narxi muqobil birlamchi 
energiya manbalariga nisbatan yuqori raqobatbardoshlikni saqlab qolmoqda, bu esa uni Tojikiston 
va butun Markaziy Osiyo mintaqasi uchun eng kam xarajatli energiya taʻminoti manbalarining bir 
qismiga aylantiradi. Bu elektr energiyasiga boʻlgan oʻsib borayotgan talabni qondirish, 
mintaqaning iqtisodiy oʻsish va rivojlanish borasidagi intilishlarini qoʻllab-quvvatlashda muhim 
ahamiyatga ega. Bundan tashqari, loyihaning ortiqcha elektr energiyasini Qozogʻiston va 
Oʻzbekiston kabi qoʻshni davlatlarga eksport qilish imkoniyati uning mintaqaviy energetika 
xavfsizligi va hamkorligini oshirishdagi rolini yana bir bor tasdiqlaydi. 

 

10. Loyiha bioxilma-xillikka qanday taʻsir koʻrsatadi? 

Loyiha, ESFga muvofiq, bioxilma-xillikni saqlashni nazarda tutadi. 

Bioxilma-xillikni boshqarish rejasi (BBR) hozirda ishlab chiqish bosqichida boʻlib, tayyor 
boʻlgach, maslahatlashuvlar uchun eʻlon qilinadi. Uni yakunlash, oshkor qilish va qabul qilish 
loyihaning tegishli tarkibiy qismlarini moliyalashtirish shartlaridan hisoblanadi. Dala tadqiqotlari 
doirasida muhim tabiiy yashash muhitlari aniqlanmadi. Shu sababli, Jahon banki ESF ESS6ʻga 
muvofiq, BBR archazor oʻrmonlar va daryo boʻyi hududlarini muhofaza qilish boʻyicha sof 
yoʻqotishlarning oldini olish rejasini oʻz ichiga oladi. Bundan tashqari, quyi oqim ekotizimlarini 
himoya qilish maqsadida ekologik oqim tartiblari ishlab chiqilmoqda, loyihani ishlab chiqish va 
amalga oshirish degradatsiyaning oldini olish boʻyicha chora-tadbirlarni ham oʻz ichiga oladi. 

Kumulyativ taʻsirni baholash (CIA)ning qayta koʻrib chiqilgan varianti yakunlanmoqda va uning 
natijalari yakuniy ESIAʻda aks ettiriladi. Bundan tashqari, kichik miqyosda oʻrmonlashtirish va 
tabiiy qayta tiklash orqali degradatsiyaga uchragan tabiiy yer usti tabiiy yashash muhitlarini 
tiklash, asosiy turlar uchun yovvoyi hayvonlarning yaylovlarini saqlash hamda inson va hayvonot 
dunyosining qarama-qarshi ehtiyojlariga yechim topish boʻyicha tajriba chora-tadbirlari kabi 
yumshatish saʻy-harakatlari loyiha rejasining bir qismi hisoblanadi. Bu chora-tadbirlar amalga 
tatbiq etish va taʻsirni kuzatishda jamoatchilik ishtirokini nazarda tutadi. 

 

11. Mintaqada mavjud suvdan foydalanish huquqlari qanday boshqariladi? 

Rogʻun GESi loyihasini yakunlashning asosiy tamoyili shundan iboratki, loyiha qurilish, toʻldirish 
va ekspluatatsiya bosqichlarida mintaqada suv taqsimoti boʻyicha mavjud kelishuvlarga rioya 
qiladi. 2014-yilgi ESIAʻda tasdiqlangan va yangilangan ESIAʻda yana bir bor taʻkidlab 
oʻtilganidek, Tojikistonning xalqaro kelishuvlarga doimiy ravishda sodiq qolishi quyi oqimda 
joylashgan davlatlarga sezilarli taʻsirlar boʻlmasligini taʻminlaydi. Tojikistonning mintaqaviy 
kelishuvlarga sodiqligi Moliyalashtirish toʻgʻrisidagi bitimlarda batafsil bayon etilgan boʻlib, 
loyihani amalga oshirish jarayonida bir qator shaffoflik va oshkoralik choralari vositasida 
sinchkovlik bilan kuzatib boriladi. 

Markaziy Osiyo davlatlari oʻrtasidagi suv taqsimoti kelishuvlari 1980-yillarga borib taqaladi. 
1992-yilda imzolangan Davlatlararo manbalar suv resurslaridan foydalanish va ularni muhofaza 
qilishni birgalikda boshqarish sohasidagi hamkorlik toʻgʻrisidagi bitim (“Olmaota bitimi”) bilan 
Sirdaryo va Amudaryo suv havzalari oqib oʻtuvchi Markaziy Osiyo qirgʻoqboʻyi mamlakatlari 
oʻrtasida yillik va mavsumiy suv taqsimoti toʻgʻrisida qaror qabul qiluvchi Suv xoʻjaligini 
muvofiqlashtirish boʻyicha davlatlararo komissiyaga asos solingan. 

Ushbu kelishuvlarga koʻra, Tojikiston 2033-yilda toʻgʻon qurilishi tugagunga qadar suv omborini 
toʻliq toʻldirishni rejalashtirmayapti. Buning oʻrniga, suv ombori har yili Tojikistonning suv 
taqsimotiga muvofiq bosqichma-bosqich toʻldirilib, 2039-yilda toʻliq toʻldirilishi kutilmoqda. 

Garchi Afgʻoniston Markaziy Osiyo davlatlari oʻrtasidagi suv taqsimoti boʻyicha mintaqaviy 
kelishuvlar ishtirokchisi boʻlmasa-da, Turkmanistonning Afgʻonistondan quyida joylashganligi 
Afgʻoniston uchun ehtimoliy risklarni kamaytiradi. Shu sababli, Turkmaniston bilan mintaqaviy 
majburiyatlarni bajarish Afgʻonistonga yoʻnalgan suv oqimlariga taʻsir qilmaslikni talab etadi. 
Soʻnggi maʻlumotlarga asoslangan mustaqil tahlillar Rogʻun GESi daryoning quyi oqimidagi 
qirgʻoqboʻyi mamlakatlariga sezilarli zarar yetkazmasligini tasdiqlaydi. 

Bundan tashqari, Rogʻun va Nurek toʻgʻonlarini birgalikda ishlatish orqali oqimning mavsumiy 
tartibi saqlab qolinadi yoki yaxshilanadi. Quyi oqimdagi foydalanuvchilar yozning muhim 
oylarida suv bilan taʻminlanadilar, suv taʻminotida tarixiy oqim shakllariga nisbatan sezilarli 
oʻzgarishlar kuzatilmaydi. Rogʻun suv omborining saqlash sigʻimi qurgʻoqchilik davrida 
Tojikiston tomonidan zaxiralangan suvni chiqarish qobiliyatini oshiradi, bu esa zarurat 
tugʻilganda suv tanqisligini yengillashtirishga yordam beradi. 

12. Loyiha aholining kam taʻminlangan va zaif qatlamlarini himoya qilishi Jahon 

banki tomonidan qanday taʻminlanadi? 

Rogʻun GESi 10 million aholi uchun ishonchli va barqaror elektr energiyasidan arzon narxlarda 
foydalanish imkonini yaratishi kutilmoqda.  

Loyiha, shuningdek, mavjud ijtimoiy himoya tarmoqlari dasturlarini kengaytirish va kuchaytirish 
orqali kam taʻminlangan va zaif uy xoʻjaliklari hamda jamoalarga moʻljallangan milliy 
imtiyozlarni taqsimlash dasturini yaratishga yordam beradi. Rogʻun GESning qurilish bosqichida 
elektr energiyasini sotishdan tushgan daromadning 3 foizi mazkur dastur uchun ajratiladi va 
keyinchalik bu ulush 5 foizgacha oshiriladi. 

Loyiha doirasida 50 mingdan ortiq aholi koʻchirilishi koʻzda tutilgan. Ularga yangi turar-joylar va 
sifatli inshootlar qurish (elektr energiyasi va suv taʻminoti bilan taʻminlangan holda) uchun 
mablagʻ ajratiladi, shuningdek, oilaviy va jamoaviy yerlar beriladi, yangi aholi yashash 
punktlarida qishloq xoʻjaligiga asoslangan va boshqa shakldagi turmush tarzini tiklashda yordam 
koʻrsatiladi. Shuningdek, koʻchirilgan aholini joylashtirish uchun yordamchi ijtimoiy 
infratuzilmalar (xususan, maktablar, tibbiyot muassasalari va boshqa jamoat obyektlari) 
qurilmoqda yoki mavjudlari kengaytirilmoqda.  

Bank, shuningdek, Tojikiston hukumati bilan keng koʻlamli jamoatchilik maslahatlashuvlari va 
FJTlarni jalb qilish orqali olingan fikr-mulohazalarga asoslanib, loyihani ishlab chiqish va amalga 
oshirishda eng zaif qatlamlarning fikr-mulohazalari inobatga olinishini taʻminlash ustida 
ishlamoqda. 

 

13. Energetika va suv xavfsizligi nuqtai nazaridan loyiha Tojikiston xalqiga qanday 

foyda keltiradi? 

Rogʻun GESi Tojikiston va Markaziy Osiyodagi aksariyati hozirda vaqti-vaqti bilan elektr 
uzilishlariga duch kelayotgan uy xoʻjaliklari va korxonalarni barqaror va arzon elektr energiyasi 
bilan taʻminlaydi.  Shuningdek, toʻgʻon suv ombori toshqinlarni kamaytirishga, sugʻorish va 
xoʻjalik maqsadlaridagi suv taʻminoti ishonchliligini oshirishga yordam beradi. 

 

14. Aholini koʻchirish qanday amalga oshirilmoqda? Jahon banki koʻchirilgan 

aholining hayot sifati tiklanishini qanday taʻminlaydi? 

Loyiha taʻsiriga uchragan odamlarning (PAP) farovonligi loyiha rejasida markaziy oʻrin 
egallaydi. Bu esa koʻchirishlar va turmush tarziga salbiy taʻsirni imkon qadar minimallashtirishga 
qaratilgan. DFZ suv ombori tomonidan suv bosishi mumkin boʻlgan hududlarda yashovchi yoki 
xavfsizligi va turmush tarziga suv ombori taʻsir qilishi mumkin boʻlgan jamoalarni aniqladi. ESIA 
ilgʻor xalqaro amaliyotga asoslangan tavsiya etilgan bufer zonani oʻz ichiga oladi, biroq loyihada 
bu zonaning odamlar va inshootlardan xoli boʻlishi koʻzda tutilmagan. Ushbu tavsiya etilgan bufer 
zonada yashovchi, uylari, qishloq xoʻjaligi yerlari yoki boshqa tirikchilik manbalariga suv ombori 
taʻsir qilmaydigan jamoalar – xavfsizlik nuqtai nazaridan koʻchib oʻtishlari shart emas. DFZ 
aholini koʻchirish jarayonini amalga oshirar ekan, suv omboriga yaqin jamoalarning xavfsizligi 
va turmush tarzini sinchkovlik bilan baholaydi hamda ular bilan koʻchirish va turmush tarzini 
qayta tiklash imkoniyatlari boʻyicha maslahatlashib, tegishli rejalar tuzadi. Suv ombori bevosita 
taʻsir qilmaydigan jamoalarning har qanday ehtimoliy koʻchishi ularning oʻzlari bilan 
maslahatlashuvlar davomida aniqlanadigan oʻz tanlovlariga asoslanadi. 

Aholini koʻchirish va turmush tarzini qayta tiklash dasturi (RLRF), shuningdek, keyingi Aholini 
koʻchirish boʻyicha harakatlar rejasi (RAP) va Turmush tarzini qayta tiklash rejalari (LRP) ushbu 

saʻy-harakatlarga rahbarlik qiladi. Bular toʻgʻon maydoni yaqinida va undan quyida, shuningdek, 
suv ombori hududida loyiha taʻsiriga uchragan odamlarning jismoniy va iqtisodiy koʻchishi 
masalalarini hal qilishga qaratilgan. 

Maslahatlashuvlar, jumladan, loyiha taʻsiriga uchragan odamlar bilan hukumat vakillari 
ishtirokisiz  oʻtkazilgan maslahatlashuvlar, aholini koʻchirish va kompensatsiya toʻlash jarayoni 
haqida qimmatli maʻlumotlar berdi. Bu maʻlumotlar, oʻz navbatida, RLRF va RAPʻlarga kiritildi 
hamda loyihani amalga oshirishda qoʻllanilmoqda. Masalan, loyiha taʻsiriga uchragan odamlarga 
qayerga koʻchib oʻtishni tanlash imkoniyatini berish hamda ularning turmush tarzi va madaniy 
afzalliklarini hisobga olgan holda tanlagan joylaridan mamnun boʻlishlarini taʻminlash uchun 
doimiy harakatlar amalga oshirildi. Bundan tashqari, maslahatlashuvlar yangi uylar va 
inshootlarning loyiha taʻsiriga uchragan odamlarning avvalgi turar-joylaridan koʻra sifatliroq 
boʻlishini, oilalarning xohish-sitaklariga javob berishini va yangi koʻchib kelgan uy xoʻjaliklarini 
joylashtirish uchun maktablar va tibbiyot muassasalari kabi yordamchi ijtimoiy infratuzilma 
mavjudligini taʻminlashga yordam berdi. 

Qolaversa, loyiha taʻsiriga uchragan odamlarga salbiy taʻsirni aniqlash va yumshatish uchun 
tizimli yondashuv maqsadga muvofiq deb topildi. Chunki aholini koʻchirish deyarli yigirma yil 
davomida bosqichma-bosqich amalga oshirilishi kutilmoqda. Bu bosqichlar suv omborining suv 
bosish darajasi va jalb qilingan odamlar soniga mos tarzda rejalashtirilgan. RLRF ushbu koʻp 
bosqichli, koʻp yillik koʻchirishni amalga oshirishni osonlashtirish uchun moʻljallangan. 

Aholini koʻchirish 2009-yildan beri Jahon banki mablagʻlarisiz amalga oshirilmoqda. Birinchi 
bosqichda (2009-2017-yillar) 2697 kishi koʻchirildi. 2018-yilda oʻtkazilgan Yakuniy audit bu 
jarayon Jahon banki siyosatiga mos keladi, degan xulosaga keldi. Koʻchirishning ikkinchi 
bosqichi (2018-2026-yillar) DFZ boshchiligida amalga oshirilmoqda va hozirda Jahon banki 
talablariga javob berishini taʻminlash uchun qayta koʻrib chiqilmoqda va yangilanmoqda. Ushbu 
bosqichda 6812 kishi toʻliq koʻchirildi va yana 1008 kishiga toʻliq kompensatsiya toʻlandi. Ular 
yangi uylariga koʻchib oʻtishni yakunlamoqda. Yana 6699 kishi koʻchirish jarayonida (aniqroq 
aytganda, ularga yer ajratilgan va naqd pul koʻrinishidagi kompensatsiyasini olishgan, ijtimoiy 
infratuzilma taʻminlangani holda yangi uylar qurishmoqda). Qolgan 2400 kishiga yer tanlash 
imkoniyati berilgan va ular qayerga koʻchib oʻtishni hal qilmoqda. Keyingi bosqichlarda 
qoʻshimcha 30600 dan ortiq odam koʻchirilishi kutilmoqda. Bu raqam Rossiyadan uzoq muddatli 
muhojirlarning qaytishi va yangi tugʻilgan chaqaloqlar hisobiga yana taxminan 10000 nafarga 
koʻpayishi mumkin. 

RAP 1 boʻyicha oʻtgan audit tekshiruvlari natijalari, RAP 2 ni tayyorlayotgan PMG maslahatchisi 
tomonidan oʻtkazilgan soʻnggi soʻrovlar va Jahon banki tomonidan oʻtkazilgan maslahatlashuvlar 
natijalari shuni koʻrsatadiki, loyiha taʻsiriga uchragan odamlar odatda almashtiriladigan uy-joy, 
yer va suv taʻminoti, elektr taʻminoti va ijtimoiy xizmatlardan foydalanish kabi jamoaviy 
qulayliklardan mamnun. 

Bunday miqyosdagi koʻchirish murakkab va vaqt talab qiladigan jarayon. Kompensatsiya va 
koʻchirish jarayoni muhokamalar, muzokaralar va shikoyatlarni oʻz vaqtida koʻrib chiqishni talab 
qiladi. Jahon banki, hukumat va rivojlanish boʻyicha hamkorlar aholi farovonligiga ustuvorlik 
berish maqsadida birgalikda ishlashda davom etadi. 

Koʻchirilgan aholining turmush tarzini qayta tiklash doimiy muammo boʻlib qolmoqda. Turmush 
tarzini qayta tiklash dasturlari koʻchirilgan aholining daromadlari va turmush darajasini 
yaxshilashga yoki hech boʻlmaganda tiklashga yordam berishi kutilmoqda. Saʻy-harakatlar yangi 
jamoalarning ijtimoiy infratuzilmasini (sogʻliqni saqlash, taʻlim, yerga asoslangan turmush tarzini 
qoʻllab-quvvatlash) takomillashtirish va yaratish, kasbiy va boshqa shakldagi oʻqitish, kichik 
biznesni tashkil etish uchun moliyaviy koʻmak olishni qoʻllab-quvvatlash, toʻgʻon suv ombori 
atrofida tabiiy resurslarni boshqarish va turizm faoliyatini rivojlantirish imkoniyatlari, qishloq 
xoʻjaligini kengaytirish dasturlari, chorvachilikni boshqarish dasturlari va shogirdlikni qoʻllab-
quvvatlash uchun stipendiyalarni oʻz ichiga oladi. 

Qoʻshimcha maʻlumotlar bilan quyidagi havolada tanishish mumkin: 
http://energyprojects.tj/index.php/en/rogun-hpp/eko-sots-instrument va mmz.nbo-rogun.tj. 

 

15. Odamlar loyihaning oʻz kundalik hayotiga taʻsiri boʻyicha shikoyatlarini 

qanday bildirishi mumkin? 

Jahon bankining ESF mexanizmi manfaatdor tomonlarga oʻz xavotirlarini bildirish, fikr-
mulohazalarini yuborish va loyihaning taʻsiri bilan bogʻliq choralar yuzasidan murojaat qilish 
imkonini berish uchun Shikoyatlarni samarali koʻrib chiqish mexanizmi (GRM) mavjud boʻlishini 
talab qiladi. Jahon banki Rogʻun PMG va DFZ bilan xalqaro ilgʻor tajribalarga muvofiqlikni 
taʻminlash uchun mavjud GRMʻni qayta koʻrib chiqish va takomillashtirish boʻyicha yaqindan 
hamkorlik qilib kelmoqda. Soʻnggi kelib tushgan shikoyatlar boʻyicha maʻlumotlar DFZ saytida 
(mmz.nbo-rogun.tj) keltirilgan. 

GRM operativ masalalar, xavotirlar, muammolar yoki shikoyatlarni qabul qilish, koʻrib chiqish, 
tekshirish, hal qilish va yopish jarayonlarini oʻz ichiga oladi. Aholini koʻchirishning davom 
etayotgan ikkinchi bosqichida loyiha taʻsiriga uchragan odamlar orasida oʻtkazilgan namunaviy 
soʻrov natijalariga koʻra, ularning 42% qismi kompensatsiya va koʻchirish jarayoni boʻyicha oʻz 
xavotirlarini bildirish uchun GRMʻdan foydalangan, bu muammolar oʻz vaqtida muvaffaqiyatli 
hal qilinmoqda. 

Bundan tashqari, alohida shaxslar yoki jamoalar Jahon banki tomonidan qoʻllab-quvvatlanayotgan 
loyiha ularning hayot tarziga salbiy taʻsir koʻrsatadi, deb hisoblagan taqdirda,  oʻz shikoyatlarini 
quyidagi xizmatlarga yuborishlari mumkin: (i) Jahon bankining Shikoyatlarni koʻrib chiqish 
xizmati (GRS), bu loyiha bilan bogʻliq muammolarni hal qilish uchun qabul qilingan 
shikoyatlarning tezda koʻrib chiqilishini taʻminlashga qaratilgan; va/yoki (ii) Jahon bankining 
Mustaqil hisobdorlik mexanizmi, bu Bank siyosati va tartib-taomillariga rioya qilinishini 
aniqlashi, shuningdek, shikoyatlarni nizolarni hal qilish yoʻli bilan koʻrib chiqishi mumkin. 

GRM boʻyicha batafsil maʻlumot Manfaatdor tomonlarni jalb qilish rejasida mavjud: 
http://energyprojects.tj/index.php/en/rogun-hpp/eko-sots-instrument/1224-stakeholder-
engagement-plan1. 

Loyihadan zarar koʻrgan odamlar oʻz shikoyatlarini DFZ veb-sayti orqali onlayn tarzda ham 
yuborishlari mumkin: http://mmz.nbo-rogun.tj/en/appeal-from-citizens. 

GRSʻga shikoyatlarni qanday yuborish haqida quyidagi havola orqali maʻlumot olish mumkin: 
http://www.worldbank.org/GRS. 

Hisobdorlik mexanizmiga shikoyatlarni qanday yuborish haqida quyidagi havola orqali maʻlumot 
olish mumkin: https://accountability.worldbank.org. 

 

16. Jahon banki loyiha ustidan yetarlicha nazoratni qanday taʻminlaydi? 

Jahon banki yirik gidroenergetika loyihalarini ishlab chiqish boʻyicha oʻzining jahon tajribasiga, 
jumladan, loyihalash sifati va amalga oshirish samaradorligi boʻyicha olingan saboqlar va ilgʻor 
tajribalarga hamda texnik standartlar, toʻgʻon xavfsizligi, boshqaruv, ekologik va ijtimoiy 
standartlar boʻyicha hukumatlarni qoʻllab-quvvatlashga asoslanib, Rogʻun GESʻning 
samaradorligini oshiradi. 

Jahon banki tomonidan moliyalashtirilishi kutilayotgan malakali Loyiha boshqaruvi boʻyicha 
maslahatchi (PMC) joylarda loyihalarni kundalik boshqarish, jumladan, pudratchilar oʻrtasidagi 
aloqalarni boshqarish, texnik sifatni taʻminlash va pudratchilarning ESF talablariga rioya etishini 
nazorat qilish uchun masʻul boʻladi. 

http://energyprojects.tj/index.php/en/rogun-hpp/eko-sots-instrument
http://mmz.nbo-rogun.tj/
http://energyprojects.tj/index.php/en/rogun-hpp/eko-sots-instrument/1224-stakeholder-engagement-plan1
http://energyprojects.tj/index.php/en/rogun-hpp/eko-sots-instrument/1224-stakeholder-engagement-plan1
http://mmz.nbo-rogun.tj/en/appeal-from-citizens
http://www.worldbank.org/GRS
https://accountability.worldbank.org/

Loyiha homiylari yiliga kamida ikki marta qoʻshma missiyalar oʻtkazadilar hamda sinchkov 
monitoring va muntazam hisobotni taʻminlash uchun PMC bilan yaqindan hamkorlik qiladilar. 
Shuningdek, ular, masalan, mustaqil texnik maslahatchi orqali nazorat samaradorligini oshirish 
mexanizmlarini oʻrganmoqdalar. 

Bundan tashqari, koʻchirish va tirikchilikni tiklash faoliyatini tekshirish uchun mustaqil uchinchi 
tomon kuzatuvchilari jalb etiladi. Jahon banki RAP 2/LRP 2 ni amalga oshirish monitoringi uchun 
shaffof ishga qabul qilish choralarini oʻz ichiga olishi uchun DFZ bilan yaqindan hamkorlik qiladi, 
bu mahalliy va xalqaro fuqarolik jamiyati tashkilotlarini oʻz ichiga olishi mumkin. 

Kengroq maʻnoda, Jahon bankining Natijalar boʻyicha dasturi (Elektr energiyasi korxonasini 
moliyaviy tiklash dasturi, P168211) va hozirda ishlab chiqilayotgan Rivojlanish siyosati 
operatsiyasi orqali Tojikiston energetika sektoriga har tomonlama jalb etilishi loyihani barqaror 
makrofiskal asosda hamda oqilona va shaffof boshqaruv tizimida mustahkamlashga yordam 
beradi. Xususan, Hukumat 2027-yilgacha xarajatlarni aks ettiruvchi tariflar, Talco va suv nasos 
stansiyalari kabi yirik mijozlarga eʻtibor qaratgan holda umumiy texnik, tijorat va yigʻim 
yoʻqotishlarini kamaytirish hamda majburiyatlarni (yaʻni qarzlar va savdo kreditorlik qarzlarini) 
qayta tuzish orqali moliyaviy barqarorlikka erishish maqsadini eʻlon qildi. 

 

17. Loyihani amalga oshirish jarayonida fuqarolik jamiyati tashkilotlari (FJT) 

qanday jalb etiladi? 

Loyihani amalga oshirish boʻyicha har choraklik maslahatlashuvlar: 2024-yil noyabr oyidan 
boshlab Jahon banki mahalliy va xalqaro FJTlari bilan har chorakda maslahatlashuvlar oʻtkazadi. 
Ushbu maslahatlashuvlar FJTlarini loyihani amalga oshirish jarayoni toʻgʻrisida xabardor qilish 
hamda ekologik va ijtimoiy masalalarni batafsil muhokama qilish imkoniyatini beradi. Jahon 
banki, shuningdek, loyiha taʻsiriga uchragan odamlar, mahalliy FJTlari va boshqalar bilan 
uchrashish uchun nazorat missiyalari bilan bir vaqtda loyiha hududiga tashriflarni tashkil etadi. 

Aholini koʻchirish va turmush tarzini qayta tiklash chora-tadbirlarini amalga oshirish va 

monitoring qilish: FJTlari aholini koʻchirish va turmush tarzini qayta tiklash chora-tadbirlarini 
qoʻllab-quvvatlash va nazorat qilishda muhim rol oʻynashi kutilmoqda. FJTlari, ayniqsa, ayollar 
guruhlari, kichik biznes va bolalar parvarishiga eʻtibor qaratgan holda, turmush tarzini qayta 
tiklash dasturlarini ishlab chiqishga hissa qoʻshmoqda. Kelajakdagi maslahatlashuvlarda 
koʻchirilgan jamoalar uchun iqtisodiy imkoniyatlardan foydalanish, shu jumladan, gender bilan 
bogʻliq jihatlarni hisobga olgan holda yaxshilashga ustuvor ahamiyat beriladi. Bu ishlarga 
Mehnat, migratsiya va bandlik vazirligi hamda boshqa vazirliklar koʻmagida DFZ rahbarlik 
qilmoqda. 

Bundan tashqari, Aholini koʻchirish boʻyicha harakatlar rejasi 2/Turmush tarzini qayta 
tiklash rejasi 2 (RAP 2/LRP 2) va kelajakdagi RAP/LRPlar boʻyicha aholini koʻchirish va 
turmush tarzini qayta tiklash faoliyatini tekshirishga mustaqil uchinchi tomon 
kuzatuvchilari jalb qilinadi. RAP/LRP amalga oshirilishini nazorat qilish maqsadida mahalliy 
va xalqaro fuqarolik jamiyati tashkilotlari jalb qilinishi mumkin. Bunga Loyiha boshqaruv guruhi 
(PMG) rahbarlik qiladi va Jahon banki RAP 2/LRP 2 kuzatuvchisini yollash jarayonining 
shaffofligini taʻminlash uchun PMG bilan yaqindan hamkorlik qiladi. 

 

18. Toʻgʻon xavfsizligi bilan bogʻliq risklar qanday boshqarilmoqda? 

Loyihalash va qurilish rejalari xalqaro standartlar va ilgʻor tajribalarga muvofiq qurilish va 
foydalanish bosqichlarini oʻz ichiga oladi. Ushbu loyihalarning mustahkamligi Toʻgʻon 
xavfsizligi boʻyicha mutaxassislar guruhi (DSPoE) tomonidan tasdiqlangan boʻlib, u Loyihani 

boshqarish boʻyicha maslahatchi (PMC) bilan birgalikda loyihani amalga oshirish jarayonida 
toʻgʻon xavfsizligi bilan bogʻliq risklarni nazorat qilishda muhim rol oʻynaydi. 

Ushbu koʻlamdagi loyiha uchun xavfsizlik nihoyatda muhim. Batafsil geologik tadqiqotlar va 
seysmik xavf-xatarni baholash asosida toʻgʻon va u bilan bogʻliq inshootlarni loyihalashda tegishli 
himoya choralari koʻrilgan. Ushbu baholashlar nufuzli xalqaro konsalting firmalari tomonidan 
amalga oshirilgan va tegishli sohalar boʻyicha tajribaga ega DSPoE tomonidan mustaqil ravishda 
koʻrib chiqilgan. Qoʻshimcha tadqiqotlar va monitoring natijalari loyihani amalga oshirish 
jarayonida loyihaga kiritiladi. 

Hozirda toʻgʻon va suv ombori hududini qurilish, toʻldirish va foydalanish bosqichlarida nazorat 
qilish uchun 11 ta seysmik stansiya ishlab turibdi. Agar kelgusidagi tadqiqotlar qoʻshimcha 
monitoring tizimlari zarurligini koʻrsatsa, ular DSPoE rahbarligida oʻrnatiladi. 

Loyihada toʻgʻonning quyi oʻng qirgʻogʻidagi geologik jihatdan taʻsirchan hudud bilan bogʻliq 
muammolar ham hal qilingan. Risklarni baholash uchun batafsil geotexnik tadqiqotlar, soʻrovlar 
va monitoringlar oʻtkazildi, tegishli yumshatish choralari DSPoE tomonidan koʻrib chiqildi va 
tasdiqlandi. Monitoring butun loyiha davomida davom etadi, bu koʻchki xavfini qamrab oluvchi 
Asbobsozlik rejasida aks ettirilgan. 

Qurilish bosqichi uchun Favqulodda vaziyatlarga shaylik rejasi (EPP) ishlab chiqilgan va suv 
omborida suv sathi koʻtarilishi bilan reja yangilab boriladi. Vaxsh kaskadi boʻyicha toʻliq EPP 
2025-yil iyun oyiga qadar manfaatdor tomonlar, shu jumladan, daryoning quyi oqimidagi 
mamlakatlar bilan maslahatlashuvlardan soʻng yakunlanishi rejalashtirilgan. Shuningdek, suv 
toshqinlarini prognoz qilish tizimi oʻrnatilgan va ishlab turibdi, u qurilish bosqichida kuzatuv va 
erta ogohlantirishni taʻminlaydi. Loyiha doirasida ushbu tizim yanada takomillashtiriladi. 

